
ᒉᓂ ᓂᑎᔑᓂᑲᐢ. ᓂᔑᐊᐧᐠ ᓂᔑᒣᔕᐠ ᓇᐯᓭᐢ ᒥᓇ ᐃᑫᐧᓭᐢ. ᒪᑭ ᐃᔑᓂᑲᓱ 
ᓂᔑᒣᐡ ᑌᐱᐟ ᑫᐃᐧᐣ. ᒪᐊᐧᐨ ᑭᒥᓀᐧᐣᑕᒧᐠ ᐁᑭᑭᓄᐦᐊᒪᑯᓯᐊᐧᐨ ᐅᒪ ᑲᑭ 
ᐱᐳᓂᓂᐠ. ᑭᒥᓀᐧᐣᑕᑯᓯᐊᐧᐠ ᑲᑭ ᑭᑭᓄᐦᐊᒪᑯᐊᐧᐨ ᐃᑭᑐᐊᐧᐠ. ᑭ ᐸᐱᑭᔑ 
ᑭᑭᓄᐦᐊᒪᑯᓯᐊᐧᐠ. ᒪᑭ ᐃᐧᐣ ᐯᔑᐠ ᑲᑭ ᐃᓇᓯᓇᐦᐃᑲᑌᓂᐠ ᑲᑭ ᑕᔑ 
ᑭᑭᓄᐦᐊᒪᑯᓯᐨ, ᑌᐱᐟ ᐃᐧᐣ ᓂᔑᐣ. ᐁᑲᐧ ᑕᐡ ᓂᐣ ᓂᔭᓇᐣ ᓂᑭ ᐊᑯᐡᑲ. ᒪᑭ 
ᓂᑯᑕᐧᓯ ᑕᓱᐱᐳᓀ ᑌᐱᐟ ᐃᐧᐣ ᐊᔦᓇᓀᐤ ᐁᑲᐧ ᑕᐡ ᓂᐣ ᐯᔑᑯᔕᑊ 
ᓂᑕᓱᐱᐳᓀ. ᑭᒥᔕ ᐃᒪ ᑭᑭᓄᐦᐊᒪᑫᐃᐧᑲᒥᐠ ᑲᑭ ᐃᔑ ᑭᑭᓄᐦᐊᒪᑯᔭᐠ ᒥᓇ 
ᑲᔦ ᐁᑭ ᒥᓇᐧᔑᐠ. ᑲᐊᑲᔐᔑᐊᐧᐨ ᐱᓂᐡ ᐊᔦᓇᓀᐤ ᑲᐊᑯᐡᑲᐊᐧᐨ ᐃᐦᐃᒪ 
ᑲᐃᔑ ᑭᑭᓄᐦᐊᒪᑯᔭᐠ. ᐁᑲᐧ ᒥᐦᐅᐁᐧ ᐁᐃᐧ ᑎᐸᒋᒧᔭᐣ ᑲᑭ ᑐᑕᒪᐣᐠ ᒣᑲᐧᐨ ᐁ 
ᐦᐊᓀᐧᐱᔭᐠ. 

ᐁᑲᐧ ᑲᐊᓂᐡᑲᐧ ᐊᐣᑭᓱᐨ ᓴᑭᑲᐸᐃᐧᐱᓯᑦ ᒥᐦᐃᒪ ᑲᔑ ᐳᓂᐡᑯᓄᐃᐧᔭᐠ. 
ᒪᐊᐧᐨ ᑲᑭᓇ ᐁᑭᒋ ᒥᓀᐧᐣᑕᒪᐠ ᒋᐊᓀᐧᐱᔭᐠ ᓂᐱᐠ, ᓇᓇᐣᑐᐠ 
ᒋᑐᑕᒧᐊᐧᐨ ᐊᐊᐧᔑᔕᐠ ᒣᑲᐧᐨ ᑲᐊᓀᐧᐱᐊᐧᐨ ᐁᑲ ᑲᐃᐡᑯᓄᐃᐧᐊᐧᐨ. 
 
ᓂᓂᐦᓯᒥᐣ ᓂᓇᐃᐧᐣᐟ ᑲᐊᐊᐧᔑᔑᐃᐧᔭᐠ ᐅᒪ ᑲᐅᒋ ᑎᐯᐣᑕᑯᓯᔭᐠ. 
ᓂᑕᑕ ᒥᓇ ᓂᒪᒪ ᓇᔑᓀ ᐁᑭ ᐊᓄᑭᐊᐧᐨ. ᓂᑕᑕ 
ᑭᐊᐧᑲᐦᐃᑲᓂᐃᐧᑭᒪᐃᐧ. ᓂᒪᒪ ᐊᑕᐃᐧᑲᒥᑯᐠ ᐃᔑ ᐊᓄᑭ ᐁᐦᐊᓂ ᐅᒋ 
ᐅᓂᑫᑭᒪᐃᐧᐨ. ᐁᑲᐧ ᑲᔑ ᓂᔓᐊᐧᐨ ᓂᓱᐱᒥᑯᓇᑲ ᐊᓀᐧᐱᐊᐧᐠ ᒣᑲᐧᐨ 
ᑲᓂᐱᓂᓂᐠ. 
 
ᐁᑲᐧ ᐁᐦᐊᓂ ᒪᑕᑭᓱᐨ ᐅᐸᐢᑯᐃᐧᐱᓯᑦ ᒥᐦᐃᒪ ᐁᔑ ᐊᓀᐧᐱᐊᐧᐨ. 
ᐊᒥᑕᐡ ᐁᐦᐊᓂᔑ ᑲᑲᐧᔭᐣᒋᐊᐧᐨ ᔕᐊᐧᓄᐠ ᐁᐃᐧ ᐃᔑᒪᒐᔭᐠ ᐁᐃᐧ 
ᐊᐣᑕᐃᐧ ᑭᐅᑌᔭᐠ ᑭᒋ ᐅᑌᓇᐊᐧᐣ. ᑲᐃᐧᐣ ᐃᐧᑲ ᒪᔑ ᒋᐊᐧᐸᐣᑕᒪᐣᐠ 
ᓂᓇᐃᐧᐣᐟ ᑲᐊᐊᐧᔑᔑᐃᐧᔭᐠ. 
 
ᐊᐱᑕᐡ ᒪᒐᔭᐣᐠ, ᓄᒪᑫ ᓂᑲ ᐃᓀᐣᑎᒥᐣ. ᓂᒋᓂᑕᐃᐧᑭᒪᑲᓇᐠ ᒥᓇ 
ᐣᑫᓂᐣ ᒪᐊᐧᐨ ᓂᑭ ᒥᓀᐧᐣᑕᒥᐣ ᐊᐱ ᓂᒪᒪᒥᓇᐣ ᑲᐃᐧᐣᑕᒪᑯᔭᐣᐠ 
ᒋᒪᒐᔭᐣᐠ. ᐱᒥᓭᐃᐧᓂᐠ ᓂᑕᑦ ᓂᑲ ᐃᔑ ᐳᓯᒥᐣ ᐁᑲᐧ ᐊᐸᐣ 
ᐅᑕᐸᓀᓯᐠ. ᑲᐃᐧᐣ ᒥᐡᑕᐦᐃ ᑫᑯᓇᐣ ᓇᒪᒋᐃᐧᑐᓯᒥᐣ ᐁᑲ ᒋᑕᔑ 
ᑯᓯᑲᐧᑭᐣ ᓂᐸᐡᑫᐧᐊᐧᔑᓇᐣ. 

ᑭᒋ ᐃᐧᐸᐨ ᓂᑭ ᓂᐸᒥᐣ, ᓂᑕᑕᒥᓇᐣ ᐁᑭ ᐃᐧᐣᑕᒪᑯᔭᐠ ᒋᒪᒐᔭᐣᐠ. ᓂᒪᒪᒥᓇᐣ ᑕᐡ 
ᑭᑭᒋ ᑭᓯᓂᑫ ᒥᓇ ᐁᑭ ᓴᑲᑭᓇᑭᐣ ᑲᑭᓇ ᑫᑯᓇᐣ. ᐁᑲᐧ ᑕᐡ ᐅᑭ ᐊᓂ ᐱᓇᐦᐊᓇᐣ 
ᓂᑭᑭᐡᑭᑲᓂᓇᐣ ᐃᒪ ᓂᐸᐡᑫᐧᐊᐧᔑᓇᐣ. ᓂᒋᓂᑕᐃᐧᑭᒪᑲᓇᐠ ᒥᓇ ᓂᐣ ᑎᐸᐣ ᓂᑭ 
ᐊᔭᒥᐣ ᓂᐸᐡᑫᐧᐊᐧᔑᓇᐣ ᐁᑲᐧ ᓂᒪᒪ ᐃᐧᓇᐊᐧ ᑭᒪᒪᐃᐧ ᐱᓇᐦᐃᑫᐊᐧᐠ. 

ᐃᐧᐸᐨ ᓂᑭ ᐊᐧᓂᐡᑲᒥᐣ ᑲᑭᔐᐸᔭᐠ, ᓂᒪᒪ ᑭᑭᔑᑌᐳ. ᓂᑕᑕ ᑕᐡ 
ᑭᐃᑭᑐ ᐊᔕ ᐃᐧᐸᐨ ᒋᐱᑕᑯᓭᐠ ᓂᐱᒥᓭᐃᐧᓂᓇᐣ. ᐅᑭ ᐊᐣᑐᑕᐣ 
ᐱᒥᓭᐃᐧᐣ ᒋᐊᐸᒋᑐᔭᐣᐠ ᐁᑲ ᑭᓇᐧᑲᐡ ᒋᐱᐦᐅᔭᐣᐠ ᐃᐁᐧ 
ᑲᐃᐡᑲᐧᓇᐊᐧᑫᐧᐠ ᐊᑯ ᑲᑕᑯᓭᐠ ᑭᒋ ᐱᒥᓭᐃᐧᐣ. 

ᑲᒥᑕᓱᑎᐸᐦᐃᑲᓀᔭᐠ ᑭᐱᑕᑯᓭ ᓂᐱᒥᓭᐃᐧᓂᓇᐣ. ᐊᒥᑕᐡ ᑲᑭ ᐊᓂᔑ 
ᒪᒐᔭᐣᐠ. ᑲᑭ ᐃᐡᑲᐧ ᐊᐸᒋᑐᔭᐣᐠ ᐱᒥᓭᐃᐧᐣ, ᐅᑕᐸᓀᐢ ᓂᑭ ᐊᐸᒋᑐᒥᐣ 
ᐊᒥᑕᐡ ᑲᑭ ᐊᓂᔑ ᒪᒐᔭᐣᐠ ᑭᒋ ᐅᑌᓇᐣᐠ. ᓂᑕᑕ ᑭᐱᒥᐱᓱ. ᒪᐊᐧᐨ 
ᓂᑭ ᑭᒋ ᒥᓀᐧᐣᑕᒥᐣ. 

ᒥᐡᑕᑎᒧᐠ ᒥᓇ ᒥᐡᑐᓴᐠ ᒥᔑᐣ ᓂᑭ ᐊᐧᐸᒪᒥᐣ ᒣᑲᐧᐨ ᑲᐱᒥᔭᔭᐠ ᒥᓇ ᑯᑕᑭᔭᐠ 
ᐊᐃᐧᔭᔑᔕᐠ. ᒪᐊᐧᐨ ᑭᒥᓇᐧᔑᐣ ᑲᑭᔑ ᐊᐧᐸᑕᒪᐣᐠ. 

